
“Հայաստանի Հանրապետության կառավարության և Վրաստանի կառավարության միջև էլեկտրաէներգետիկական օբյեկտներում վթարների և այլ արտակարգ իրավիճակների դեպքում փոխօգնության մասին”
համաձայնագրի ստորագրման նպատակահարմարության վերաբերյալ

“Հայաստանի Հանրապետության կառավարության և Վրաստանի կառավարության միջև էլեկտրաէներգետիկական օբյեկտներում վթարների և այլ արտակարգ իրավիճակների դեպքում փոխօգնության մասին” համաձայնագրի կնքման հարցը 2006թ.-ից ներառված է հայ-վրացական տնտեսական համագործակցության միջկառավարական հանձնաժողովի նիստերի արձանագրություններում:


Համաձայնագրի կնքման հիմնական նպատակը վթարների, ինչպես նաև այլ արտակարգ իրավիճակների կանխարգելման և էլեկտրաէներգետիկական օբյեկտներում դրանց հետևանքների վերացման համար փոխօգնության պայմանների ապահովումն է` ելնելով ՀՀ և Վրաստանի էներգահամակարգերի կայուն աշխատանքների ապահովման անհրաժեշտությունից և վերջնական նպատակ ունենալով երկու երկրների էներգահամակարգերի համատեղ աշխատանքը զուգահեռ ռեժիմում: 


Համաձայնագրով նախատեսվում է վթարա-փրկարարային և վերականգնող աշխատանքների անցկացման համար օգնության ցուցաբերում այն կողմին, որն օգնության համար դիմել է մյուս կողմին` իր տարածքում տեղի ունեցած վթարի ինքնուրույն տեղայնացում և վթարի հետևանքների ինքնուրույն վերացում կատարելու հնարավորություն չունենալու պարագայում:  Դիմող կողմը պարտավոր է մյուս կողմին հայտնել վթարի բնույթի մասին` մատնանշելով պահանջվող օգնության կոնկրետ տեսակները և ծավալները: Կողմը, որի տարածքում տեղի է ունեցել վթարը, կարող է ցանկացած պահի չեղյալ հայտարարել իր խնդրանքն օգնություն ցուցաբերելու մասին: Այդ դեպքում օգնություն ցուցաբերող կողմն իրավասու է ստանալ օգնություն ցուցաբերելու հետ կապված իր կողմից կատարած ծախսերի փոխհատուցում:


Համաձայնագրով նախատեսված կողմերի գործունեությունը` ներառյալ տեղեկատվության փոխանակումը և օգնություն ցուցաբերող խմբերի ուղարկման միջոցով օգնություն ցուցաբերելը, կատարվելու է միջազգային պայմանագրերին և կողմերի օրենսդրությանը համապատասխան:


Համաձայնագրի դրույթներով ամրագրված է, որ էլեկտրաէներգետիկական օբյեկտներում վթարների հետևանքների արագ հեռացման համար կողմերն օգնություն են ցուցաբերելու ֆինանսական միջոցներով, նյութատեխնիկական ռեսուրսներով, սարքավորումներով և պահեստամասերով, օգնություն ցուցաբերող խմբերի ղեկավարմամբ, ինչպես նաև վառելիքի և էլեկտրաէներգիայի (հզորության) ոչ պլանային մատակարարմամբ` հաշվառելով սպառողներին էլեկտրաէներգիայի մատակարարման ապահովման տեխնիկական պայմանները, որը հնարավոր է հետ վերադարձնել կողմերի միջև ձեռք բերված պայմանավորվածության համաձայն:


Օգնություն ցուցաբերելու համար կիրառվող տրանսպորտի օգտագործման կարգը և ծախսերի փոխհատուցումը կատարվելու է` ելնելով միջազգային պայմանագրերից և ազգային օրենսդրությունից և սահմանվելու են կողմերի միջև ձեռք բերված համաձայնությամբ:


Համաձայնագրի դրույթների համաձայն վթարի հետևանքի արագ վերացման համար կողմը, որի տարածքում տեղի է ունեցել վթարը, արտոնյալ կարգով մյուս կողմի օգնություն ցուցաբերող խմբերին տրամադրելու է վթարի հետևանքների վերացման համար անհրաժեշտ հատուկ տեխնիկան, սարքավորումները, հանդերձանքները, գործիքները և նյութերն իր երկրի տարածք ազատ ներկրելու և այդ տարածքից ազատ դուրս բերելու իրավունք:  


Համաձայնագրի դրույթներով կարգավորվում են օգնություն ցուցաբերող խմբերի գործունեության համակարգումը: Օգնություն ցուցաբերող, այդ թվում նաև վթարների հետևանքները վերացնելու նպատակով մյուս կողմից ուղարկված, խմբերի փոխգործունեության համակարգումն իրականացվելու է տուժած կողմի իրավասու մարմնի կողմից: 


Համաձայնագրով նախատեսված է, որ կողմը, որի տարածքում վթար է տեղի ունեցել, վթարի հետևանքների վերացման համար մյուս կողմի օգնություն ցուցաբերող խմբի համար ապահովում է անհրաժեշտ պայմաններ, այդ թվում նաև անվճար բժշկական ծառայություն, ապահովագրություն և նրանց կողմից օգտագործվող հատուկ տեխնիկայի, սարքավորումների, հանդերձանքի և նյութատեխնիկական ռեսուրսների պահպանվածություն, անհրաժեշտության դեպքում տրամադրում է լրացուցիչ հանդերձանք, կապ, պահակախումբ, ինչպես նաև իր վրա է վերցնում օգնություն ցուցաբերող խմբի անդամների հետ տեղի ունեցած դժբախտ պատահարների կամ առաջացած վնասների  հետ կապված ծախսերը, որոնք պատահել են սույն Համաձայնագրի որոշումներն իրականացնելու ընթացքում:


Համաձայնագրի դրույթների համաձայն էլեկտրաէներգիայի (հզորության) միջազգային փոխանցումներն ապահովող էլեկտրաէներգետիկական օբյեկտներում վթարների առաջացման դեպքում կողմերը կարող են ստեղծել համատեղ հանձնաժողովներ դրանք հետաքննելու, ինչպես նաև վթարների կանխարգելման և դրանց հետևանքները չեզոքացնելու նպատակով միջոցառումների մշակման համար:


Համաձայնագիրը ստորագրվելու է հայերեն, վրացերեն, և անգլերեն լեզուներով երկու բնօրինակով: Համաձայնագիրը գործելու է հինգ տարվա ընթացքում՝ այն ուժի մեջ մտնելու օրվանից: Նշված ժամանակահատվածի ավարտից հետո, Համաձայնագիրը ինքնաբերաբար երկարաձգվելու է ամեն անգամ նոր հնգամյա ժամանակահատվածով, եթե կողմերն այլ որոշում չեն ընդունում: 


Առաջնորդվելով “Հայաստանի Հանրապետության միջազգային պայմանագրերի մասին” ՀՀ օրենքի դրույթներով ՀՀ էներգետիկայի և բնական պաշարների նախարարությունը նպատակահարմար է գտնում “Հայաստանի Հանրապետության կառավարության և Վրաստանի կառավարության միջև էլեկտրաէներգետիկական օբյեկտներում վթարների և այլ արտակարգ իրավիճակների դեպքում փոխօգնության մասին” համաձայնագրի ստորագրումը` ընդունելով վթարների, ինչպես նաև այլ արտակարգ իրավիճակների կանխարգելման և էլեկտրաէներգետիկական օբյեկտներում դրանց հետևանքների վերացման հարցերի համատեղ որոշման կենսական անհրաժեշտությունը:

ՀՀ ԷՆԵՐԳԵՏԻԿԱՅԻ ԵՎ ԲՆԱԿԱՆ 

ՊԱՇԱՐՆԵՐԻ ՆԱԽԱՐԱՐ

